
MOLTAÍ

Iarrann an Coiste um Thrádáil Idirnáisiúnta ar an gCoiste um Ghnóthaí Eachtracha, mar an 
coiste atá freagrach, na moltaí seo a leanas a ionchorprú ina thairiscint i gcomhair rúin:

1. á chur in iúl gur geal léi gur tugadh an chaibidlíocht maidir leis an gComhaontú 
Comhpháirtíochta agus Comhair Feabhsaithe idir an tAontas agus an Úisbéiceastáin 
chun críche go rathúil agus go bhfuil sí ag dréim leis go rannchuideoidh an comhaontú 
sin leis an Úisbéiceastáin a chomhtháthú tuilleadh sa chóras iltaobhach trádála, le sásraí 
an gheilleagair margaidh a neartú agus le muinín infheisteoirí coigríche a mhéadú; á 
chreidiúint go n-áiritheofar leis an gcomhaontú timpeallacht rialála níos fearr d’oibreoirí 
eacnamaíocha i réimsí amhail trádáil earraí agus seirbhísí, fiontair faoi úinéireacht stáit, 
soláthar agus cearta maoine intleachtúla; á mheabhrú gurb iad an smacht reachta, an 
dea-rialachas, cur chun feidhme luachanna comhroinnte agus prionsabail an daonlathais 
agus urraim do shaoirsí bunúsacha agus do chearta an duine agus do chearta sóisialta an 
bonn lárnach don Chomhaontú Comhpháirtíochta agus Comhair Feabhsaithe idir an 
tAontas agus an Úisbéiceastáin, lena múnlaítear caidreamh déthaobhach;

2. ag aithint na n-iarrachtaí atá déanta ag an Úisbéiceastáin chun caighdeáin na 
hEagraíochta Idirnáisiúnta Saothair (EIS) a chur chun feidhme, go háirithe maidir le 
deireadh a chur le saothar leanaí agus saothar éigeantais in earnáil an chadáis; á chur i 
bhfios go láidir go bhfuil gá le hiarrachtaí leanúnacha i ndáil leis sin; ag tathant ar 
Rialtas na hÚisbéiceastáine oibriú chun pá cothrom d’oibrithe cadáis a áirithiú; ag 
aithint gur glacadh Cód Saothair nua na hÚisbéiceastáine, a tháinig i bhfeidhm an 
30 Aibreán 2023 agus lena dtugtar isteach nuálaíochtaí i gcaidreamh saothair agus i 
réiteach díospóidí; ag tathant ar Rialtas na hÚisbéiceastáine sonraí maidir le saothar 
leanaí a dhéanamh níos trédhearcaí do na geallsealbhóirí uile agus cead clárú a thabhairt 
d’eagraíochtaí neamhrialtasacha atá ag obair ar shaincheisteanna a bhaineann le saothar 
éigeantais, saothar leanaí agus dúshaothrú leanaí; á iarraidh ar an Úisbéiceastáin 
athchóirithe níos leithne a thabhairt isteach chun an tsochaí shibhialta a chumhachtú 
agus chun institiúidí éifeachtacha a fhorbairt chun trédhearcacht agus cuntasacht a 
sholáthar agus chun dul chun cinn a chomhdhlúthú i ngach cuid d’earnáil an chadáis;

3. á aithint go bhfuil tábhacht straitéiseach mhéadaitheach ag an Áise Láir agus go bhfuil 
ról lárnach ag an Úisbéiceastáin sa chomhar réigiúnach agus sa nascacht réigiúnach, go 
háirithe mar chuid den Tionscnamh Global Gateway [Tairseach Dhomhanda]; á 
chreidiúint, faoi bheartas uathriail straitéiseach oscailte an Choimisiúin, go neartófar 
athléimneacht an tslabhra soláthair trí líonra geallsealbhóirí iontaofa a bhunúa bheidh 
bunaithe ar ghníomhaíocht eacnamaíoch inbhuanaithe agus a rachaidh chun tairbhe don 
dá thaobh, agus ar mhalartuithe rialta taidhleoireachta chomh maith;

4. á chur i bhfáth gur cheart don Aontas agus don Úisbéiceastáin a gcomhar eacnamaíoch 
agus tráchtála a úsáid chun tionscail na hÚisbéiceastáine a éagsúlú go gníomhach chun 
tacú le haistriú brostaithe chuig fuinneamh in-athnuaite agus chun iarrachtaí a mhéadú 
éifeachtúlacht fuinnimh a ráthú faoi Chomhaontú Pháras agus chun feabhas a chur ar 
chomhtháthú na margaí fuinnimh san Áise Láir le margaí na dtíortha comharsanachta 
agus leis an Aontas trí shineirgí a chruthú idir straitéisí éagsúla beartais fuinnimh agus 
tionscadail bhonneagair sa réigiún, i gcomhréir leis an gcaibidlíocht ag an Eagraíocht 

Dhomhanda Trádála maidir le rialacha agus critéir a bhunú chun trádáil, an aeráid agus 
an comhshaol a nascadh; á mheabhrú gur cheart go rachadh sé sin chun tairbhe na 
saoránach tríd an mbochtaineacht fuinnimh a mhaolú, trí aistriú cóir i dtreo astaíochtaí 
nialasacha a ráthú faoi 2050 agus trí réigiún na hÁise Láir atá neodrach ó thaobh na 
haeráide de a bhunú faoin dáta sin;

5. ag aithint na ndúshlán atá os comhair na hÚisbéiceastáine, i bhfianaise na staide 
geopholaitiúla atá ann faoi láthair, de réir mar a dhéanann a rialtas iarracht a spleáchais 
eacnamaíocha agus trádála ar an Rúis a éagsúlú agus é ag iarraidh comhar níos fearr 
lena comhpháirtithe Eorpacha a spreagadh;

6. á chur i bhfáth gur cheart go dtacódh nascacht agus comhar sa réigiún le hiarrachtaí 
athbheoite faoi Ardán AE-na hÁise Láir maidir leis an gComhshaol agus leis an 
gComhar Uisce ar bhealach casta agus cuimsitheach; ag cur béim, sa chomhthéacs sin, 
ar a thábhachtaí atá prionsabail na hinbhuanaitheachta sóisialta agus comhshaoil le linn 
acmhainní nádúrtha a asbhaint nó a phróiseáil; á athdhearbhú, dá bhrí sin, go bhfuil sé 
ríthábhachtach ioncam ó acmhainní nádúrtha a athinfheistiú d’fhorbairt 
shocheacnamaíoch na hÚisbéiceastáine agus chun a áirithiú go mbeidh an tír agus a 
comharsana athléimneach i gcoinne dúshláin dhomhanda agus réigiúnacha amach 
anseo, trí chur chun feidhme Chlár Oibre 2030 na Náisiún Aontaithe lena 17 Sprioc 
Forbartha Inbhuanaithe a chumasú; á chreidiúint go bhfuil sé sin ríthábhachtach chun 
rannchuidiú le geilleagair chiorclacha inbhuanaithe a bhunú sa tír agus sa réigiún;

7. á chur i bhfáth go bhfuil ról ríthábhachtach ag an Úisbéiceastáin freisin sa tslándáil 
réigiúnach agus sa chobhsaíocht eacnamaíoch, go háirithe maidir leis an gcomhrac i 
gcoinne na hinimirce neamhdhleathaí, na coireachta eagraithe, na sceimhlitheoireachta 
agus an éillithe;

8. ag tarraingt aird ar na rioscaí a d’fhéadfadh a bheith ann go bhféadfadh an 
Úisbéiceastáin cúnamh a thabhairt don Rúis, ós rud é go bhféadfadh sé a bheith ag 
cabhrú leis an Rúis dul timpeall ar smachtbhannaí trádála arna bhforchur ag AE; á 
iarraidh go ndéanfaí faireachán cúramach ar an staid;

9. á athdhearbhú a thábhachtaí atá ballraíocht na hÚisbéiceastáine i Scéim na bhFabhar 
Ginearálaithe Plus (GSP+), a chuireann le fás eacnamaíoch agus a mbíonn torthaí an-
dearfach aici (tháinig méadú 34 % ar onnmhairí chuig an Aontas in 2021); á aithint go 
léiríonn glacadh leis an Úisbéiceastáin mar thairbhí GSP+ aitheantas na n-athchóirithe 
atá déanta ag Rialtas na hÚisbéiceastáine; ag tabhairt dá haire, in ainneoin an dul chun 
cinn atá déanta ag an Úisbéiceastáin le blianta beaga anuas, go bhfuil roinnt ábhar imní 
fós ann maidir le cur chun feidhme éifeachtach na 27 gcroíchoinbhinsiún idirnáisiúnta; 
á athdhearbhú gur gá na coinbhinsiúin a chur chun feidhme go héifeachtach, chomh 
maith le comhlíonadh na n-oibleagáidí tuairiscithe faoin scéim GSP+; á iarraidh ar an 
gCoimisiún tacú le cur chun feidhme éifeachtach na 27 gcroíchoinbhinsiún idirnáisiúnta 
uile faoi GSP+ maidir le cearta an duine agus cearta saothair, rialacháin chomhshaoil 
agus prionsabail an dea-rialachais, agus dlúthfhaireachán a dhéanamh ar an gcur chun 
feidhme sin; á iarraidh go mbeadh comhar ann leis an Úisbéiceastáin chun nósanna 
imeachta custaim éifeachtúla agus iontaofa a fhorbairt lena gcuirfear leis an digiteáil 
agus leis an simpliú riaracháin, rud a chuideoidh go dearfach le sreafaí trádála a 
mhéadú;

10. á chur i bhfáth, in ainneoin an dul chun cinn atá déanta maidir le deireadh a chur le 
saothar éigeantais, le drochdhálaí oibre agus le pá íseal, go bhfuil urraim iomlán do 
chearta oibrithe agus aitheantas do shaoirse comhlachais, lena n-áirítear an ceart chun 
ceardchumainn neamhspleácha a bhunú, fós ina bhfadhbanna móra san Úisbéiceastáin;

11. ag tabhairt dá haire gur féidir leis an Úisbéiceastáin ról tábhachtach a bheith aici maidir 
le slabhraí soláthair réigiúnacha agus domhanda a éagsúlú trí mhianraí agus miotail a 
sheachadadh chun tairbhe na dtionscal intíre, réigiúnach agus idirnáisiúnta, lena n-
áirítear tionscail an Aontais, trí chomhpháirtíocht agus comhar teicneolaíoch 
frithpháirteach a áirithiú mar thagarmharcanna agus trí tacú leis an aistriú glas;

12. á chur i bhfáth, mar gheall ar an easpa rochtana dírí ar chalafoirt, go bhfuil forbairt 
bonneagair agus conairí lóistíochta, go háirithe an Bealach Iompair Idirnáisiúnta Tras-
Chaispeach, ríthábhachtach don trádáil agus chun an Úisbéiceastáin a nascadh le margaí 
na gcomhpháirtithe trádála féideartha; á thabhairt dá haire go ndéanfaidh naisc agus 
gréasáin éifeachtúla agus inbhuanaithe idir an Eoraip agus an Áise Láir trí chonairí 
tosaíochta iompair, lena n-áirítear aeriompar, iompar ar muir agus ar tír, chomh maith le 
gréasáin dhigiteacha, fuinnimh agus idirphearsanta, méadú ar shreafaí trádála;

13. á chur in iúl gur geal léi gur bunaíodh an chéad cheardchumann neamhspleách san 
Úisbéiceastáin in earnáil an chadáis; á iarraidh ar údaráis na hÚisbéiceastáine, i 
gcomhréir le coinbhinsiúin EIS atá daingnithe ag an Úisbéiceastáin, bunú 
ceardchumann neamhspleách agus malartach a chur chun cinn i ngach earnáil den 
gheilleagar;

14. á iarraidh ar údaráis na hÚisbéiceastáine Coinbhinsiún 155 EIS maidir le Sábháilteacht 
agus Sláinte Cheirde a dhaingniú;

15. á iarraidh go mbeadh comhar agus tacaíocht ón Aontas ann don fhorbairt ghlas agus go 
bhféachfaí tuilleadh ar acmhainneacht na hÚisbéiceastáine maidir le caidreamh trádála 
agus eacnamaíoch a thógáil leis an Aontas.

